
Uqalimaariuqsaniq | Level 10
Uqalimaariuqsaniq is an Inuktitut reading program developed in Nunavut. This program is based on  
language-acquisition research from around the world. Uqalimaariuqsaniq is a sequential and progressive Inuktitut 
reading program that supports students in their development from emergent to fluent readers. 
 

   
 
 
 
 

Book details
Level: 10      
Text type: Fiction
Subjects/themes: birthday celebration, missing and reuniting with a friend, hosting and going to a party, family relationships
Key features: dialogue, third-person point of view, past tense, many characters

ᓄᓕᐊᔫᑉ ᐊᓈᓇᖓ ᐊᑖᑕᖓᓗ ᐸᕐᓇᖕᓂᖅᐴᒃ ᐱᓇᓱᐊᕈᓯᓕᒫᖅ  
ᐸᓂᖓᑕ ᓇᓪᓕᐅᓐᓂᖅᓯᐅᕐᓂᕆᓛᖅᑕᖓᓂᒃ.  

ᒫᓐᓇ ᓇᓪᓕᐅᓐᓂᖅᓯᐅᕈᑎᖃᑐᐃᓐᓇᕆᐊᖃᓕᖅᐳᑦ. ᐊᐅᐸᕈᔪᒃᑐᑦ  
ᑐᖑᔪᖅᑐᓪᓗ ᐳᕕᒐᐃᑦ ᓂᕕᙵᖅᑎᖅᓯᒪᓕᖅᑐᑦ. ᓂᖀᓪᓗ  

ᐆᓇᖅᓯᑦᑎᖅᑐᑎᒃ ᓂᖅᑎᐅᕐᕕᖕᒥ. ᓄᓕᐊᔪᒃ ᐊᑕᔪᓐᓇᕆᔭᒥᓂᒃ  
ᐊᑐᖅᑐᓂ ᖃᐃᖁᓯᒪᔭᖏᓐᓂᒃ ᐅᑕᖅᑭᓪᓗᓂ.

ᓄᓕᐊᔪᒃ ᐊᑯᓂᒍᓱᐊᓪᓗᓂ ᐱᖃᑎᐊᓗᐊ ᑕᑯᓂᐊᕋᒥᐅᒃ 
ᕉᔅ, ᓄᒃᑎᕋᑖᕕᓂᐅᔪᖅ ᓄᓇᓕᖕᓄᑦ ᐊᓯᐊᓄᑦ 
ᖃᓂᑦᑐᒧᑦ. “ᕉᔅ ᐅᖓᓕᑦᑎᐊᖅᑕᕋ,” ᓄᓕᐊᔪᖅ 
ᐊᖏᔪᖅᑳᒥᓄᑦ ᐅᖃᖅᑐᓂ. ᕉᔅ ᐅᖄᓚᖅᑲᐅᔪᖅ 

ᐊᓈᓇᒌᒎᖅ ᓇᓪᓕᐅᓐᓂᖅᓯᐅᕆᐊᕐᓂᐊᖅᑑᒃ ᖃᒧᑕᐅᔭᒃᑯᑦ.

ᓯᕙᓂᕈᑦ ᓯᕙᓂᖅᑎᑕᐅᖕᒪᑦ, ᓄᓕᐊᔪᒃ ᖁᖓᑦᑐᓂ. 
ᒪᑐᐃᕈᑎᓪᓗᓂᐅᓪᓗ ᓯᕗᓪᓕᖅᐹᖅ ᖃᐃᔪᖅ, ᐱᑖᖕᒋᓪᓗ ᔭᐃᑲᖏᓪᓗ 

ᐃᓕᓪᓗᒋᑦ ᐃᓂᖏᓐᓄᑦ. ᐃᓵᕙᓪᓕᐊᓪᓗᑎᒃ ᖃᐃᖁᓯᒪᔭᖏᑦ, ᑭᓯᐊᓂ ᓱᓕ 
ᕉᔅᑕᖃᙱᓚᖅ. ᐃᒡᓗᖓᑦ ᑕᑕᑲᓴᒃᑐᓂ ᐱᙳᐊᕐᓂᐊᓕᖅᑐᑎᒡᓗ.

ᓯᕗᓪᓕᖅᐹᖅ ᐱᙳᐊᕐᓂᐊᖅᑕᖓ ᐸᒥᐅᓕᖅᓯᓇᓱᙳᐊᑲᑕᖕᓂᐊᖅᑐᑦ 
ᓯᐅᑎᖅᑯᖅᑐᔪᙳᐊᒥᒃ. ᓱᕈᓯᓕᒫᑦ ᑐᑭᓕᕇᒃᓯᔪᑦ 

ᓇᓪᓕᒃᑭᑕᖅᑐᑎᒃ, ᓄᓕᐊᔪᒃ ᓯᕗᓪᓕᖅᐸᐅᓪᓗᓂ ᓇᓪᓕᐅᑎᒐᒥ. 
“ᐋᖅᑭᖕᓂᐊᖅᐸᑦᑐᖅ ᓄᓕᐊᔪᒃ,” ᐱᖃᑎᖏᑦ ᑲᔪᖏᖅᓴᐃᕗᑦ.

ᐊᑕᖕᒋᖅᑐᑎᒃ ᐱᒋᐊᓚᐅᖅᑐᑦ ᓵᓚᒃᓴᖅᑐᖃᕋᓱᖕᓂᖕᒐᓂ.

ᐃᖏᖅᑳᖃᑦᑕᐅᑎᓂᐊᓕᕐᒥᖕᒪᑕ, ᓄᓕᐊᔫᑉ ᐊᑖᑕᖓ ᐃᒃᓯᕙᐅᑕᕐᓂᒃ 
ᐊᑐᐃᓐᓇᕈᐃᕗᖅ. ᓱᕈᓰᑦ ᓇᖏᑲᑕᒃᑐᑎᒃ ᓄᓕᐊᔪᒃ 

ᓂᓪᓕᕐᒪᑦ ᓅᓯᓪᓗᑎᒃ. ᑕᒪᐃᑕ ᐃᒡᓚᖅᑐᑎᒃ ᐃᖏᒋᐊᕐᒪᑕ 
ᓄᓕᐊᔪᒃ ᓄᖅᑲᕐᒪᑦ. ᐊᒻᒪᐃᓛᒃ, ᓵᓚᒃᓴᖅᑐᖃᕆᓪᓗᓂ.

ᓄᓕᐊᔫᑉ ᐹ ᕿᕕᐊᑲᑕᒃᑐᓂᐅᒃ ᓂᕆᐅᒃᑲᒥ ᕉᔅᒥ. 
ᓄᓕᐊᔪᒃ ᖁᕕᐊᓱᒃᑲᓗᐊᖅᑐᓂ ᖃᐃᖁᓯᒪᔭᖏᓪᓗ ᑭᓯᐊᓂ 
ᐱᖃᓐᓇᕆᓂᖅᐹᖓ ᓇᓪᓕᐅᓐᓂᖅᓯᐅᖅᑐᓅᓵᖁᓕᖅᑕᖓ. 

ᓇᓪᓕᐅᓐᓂᖅᓯᐅᕐᓂᖅ ᖁᕕᐊᓇᖅᑐᐊᓘᓪᓗᓂ, 
ᐱᖃᑕᐅᖏᑦᑐᒪᖏᑦᑎᐊᔪᓪᓗᓂᓗ.

ᓇᓚᐅᑦᑖᕐᓂᖅ ᑭᖑᓪᓕᖅᐸᐅᓪᓗᓂ ᐱᙳᐊᖅᑕᐅᓕᖅᑐᓂ, ᓄᓕᐊᔫᑉ 
ᐊᓈᓇᖓ ᓈᓚᐅᑎᖃᕐᕕᖕᒧᑦ ᐅᖄᓚᓪᓗᓂ ᐃᓚᒋᔭᐅᓂᐊᕐᒪᑕ 

ᓄᓇᓕᓕᒫᑦ. ᓄᓕᐊᔫᑉ ᐊᓈᓇᖓ ᐊᐱᕆᓪᓗᓂ, “ᓄᓕᐊᔪᒃ ᖃᓄᖅ 
ᐅᖃᕆᐅᓚᐅᖅᓯᒪᕙ?” ᐅᖄᓚᔪᖅ ᓇᓚᐅᑦᑎᓪᓗᓂ! “ᐄ, ‘ᐊᑖᑕ’ ᓇᓚᐅᑦᑎᔪᖅ,” 
ᓄᓕᐊᔫᑉ ᐊᓈᓇᖓ ᐅᖃᖅᑐᓂ. ᓄᓕᐊᔫᑉ ᐊᑖᑕᖓ ᖁᖓᑦᑐᓂ ᓄᓕᐊᔪᖕᒧᑦ.

ᐱᙳᐊᕇᕐᒪᑕ ᓄᓕᐊᔪᒃ ᐱᑖᖏᓐᓂᒃ 
ᑐᓂᓯᔭᐅᖃᑦᑕᓕᖅᐳᖅ. ᓄᓕᐊᔫᑉ ᖁᓚᐃᑕᐃᓐᓇᕆᓪᓗᓂᒋᑦ. 
“ᐅᑯᐊ ᐱᐅᔪᐊᓗᐃᑦ,” ᓄᓕᐊᔪᒃ ᐅᖃᖅᐳᖅ ᖁᖓᑦᑐᓂ. 

“ᖁᔭᓐᓇᒦᒃ ᑕᒪᔅᓯ!” “ᖁᔭᓐᓇᒦᒃ ᖃᐃᖁᔨᓚᐅᕋᕕᑦ ᐅᕙᑦᑎᓐᓂ,” 
ᓄᓕᐊᔫᑉ ᐱᖃᑎᖏᑕ ᐃᓚᖏᑦ ᐅᖃᖅᐳᑦ.

ᓱᕈᓰᑦ ᐱᙳᐊᖃᖅᑎᓪᓗᒋᑦ ᓄᓕᐊᔫᑉ ᐱᙳᐊᖅᑖᖏᓐᓂᒃ, 
ᐃᓐᓇᐃᑦ ᓂᕿᓂᒃ ᐊᑐᐃᓐᓇᕈᐃᕗᑦ. ᓱᕈᓰᑦ ᐱᙳᐊᖅᑐᑎᒃ ᓂᕿᓱᓐᓂᑯᓗᖕᒥᒃ 

ᓇᐃᒪᕗᑦ, ᓄᓕᐊᔫᓪᓗ ᐱᖏᒐᓕᖅᐸᓪᓕᐊᓪᓗᓂ. 
ᕉᔅ ᖃᐃᑲᐅᖅᑐᖁᓕᖅᑕᖓ. ᓂᕆᖃᑎᒌᖁᒻᒪᒋᑦ ᑕᐃᒪᐃᑕ.

ᓱᕈᓰᑦ ᖁᕕᐊᓱᒃᑐᑦ. ᐃᓚᖏᑦ ᓄᓕᐊᔫᑉ ᓇᓪᓕᐅᑎᔾᔪᓯᐊᖏᓐᓂᒃ 
ᐱᙳᐊᓖᑦ. ᐃᓚᖏᓪᓗ ᓯᐅᑎᖅᑯᖅᑐᔪᙳᐊᕐᒥᒃ ᐸᒥᐅᓕᖅᓱᐃᙳᐊᖅᑐᑦ. 

ᓄᓕᐊᔪᒃ ᐊᐅᐸᕈᔪᒃᑐᒥᒃ ᐳᕕᒐᕐᒥᒃ ᐊᖅᓴᖃᑎᖃᖅᑐᖅ ᐃᓕᓐᓂᐊᖃᑎᖓᓂᒃ. 
“ᓂᕆᓐᓇᖅᓯᔪᖅ!” ᓄᓕᐊᔫᑉ ᐊᓈᓇᖓ ᐅᖃᖅᐳᖅ.

ᖃᐃᖁᓯᒪᔭᖏᑦ ᓂᖅᑎᐅᕐᕕᖕᒨᖅᑐᑎᒃ, ᓄᓕᐊᔪᓪᓗ ᐊᓈᓇᓂ ᓄᓱᒃᐹ. 
“ᐊᓈᓈᒃ, ᓇᐅᓪᓕ ᕉᔅ?” ᓄᓕᐊᔪᒃ ᐊᐱᕆᕗᖅ. 

“ᖃᐃᒌᕐᓂᐊᓕᖅᑐᖅ,” ᐊᓈᓇᖓ ᑭᐅᕗᖅ.
ᐃᓄᐃᑦ ᓄᐊᑦᑎᕗᑦ ᓂᕆᓂᐊᖅᑕᒥᖕᓂᒃ ᓵᒥᓄᑦ, ᐃᖕᒋᑦᑐᑎᒡᓗ 

ᓂᕆᖃᑎᒌᓕᖅᐳᑦ ᒪᒪᖅᑐᓂᒃ.

ᐱᕈᖅᑐᕕᓃᑦ ᐊᑯᓯᒪᔪᑦ, ᐲᑦᓴ, ᒪᒃᑖᖅ, ᐸᓚᐅᒑᖅ ᐸᐅᕐᖓᓕᒃ  
ᐊᒻᒪᓗ ᐊᓯᐊᓗᖏᑦ ᓂᖀᑦ ᑕᒪᔾᔭᐅᕗᑦ. ᓄᓕᐊᔪᒃ ᓂᕆᖃᑎᖃᕈᒪᕙᖕᒪᑦ  

ᐃᓚᖏᓐᓂᒃ ᐱᖃᑎᖏᓐᓂᓪᓗ, ᓂᖀᑦ ᒪᒪᕐᓂᖅᓴᐅᔮᖅᐸᖕᒪᑕ  
ᑲᑐᔾᔭᐅᓪᓗᑎᒃ. ᕉᔅ ᖃᐃᓴᕋᐃᖁᓕᖅᑕᖓ.

ᓂᕆᔭᕇᕐᒪᑕ, ᓄᓕᐊᔪᒃ ᐃᖏᑦᑎᐊᖅᐳᖅ, ᐊᕿᐊᑦᑐᓱᒃᑐᓂ. 
“ᓱᓕ ᓰᕐᓇᖅᑐᓄᑦ ᐃᓂᒃᓴᖃᖅᐱᑦ, ᓄᓕᐊᔪᒃ?” ᐊᓈᓇᖓ ᐊᐱᕆᕗᖅ. 

“ᐃᓂᒃᓴᖃᐃᓐᓇᑦᑎᐊᓲᖑᔪᖓ ᓰᕐᓇᖅᑐᓄᑦ!” ᓄᓕᐊᔪᒃ ᑭᐅᓪᓗᓂ. 
“ᐴᓪᓕᐅᒐᐃᑦ ᑭᐊᓕᒫᖅ ᒪᒪᕆᖕᒪᒋᑦ.” 

“ᓂᐊᒻ!” ᐱᖃᑎᖏᑕ ᐃᓚᖏᑦ ᐅᖃᖅᐳᑦ.

ᑕᕝᕙᓗ, ᖃᒥᑦᑐᓂ. ᓂᖅᑎᐅᕐᕕᖕᒥ ᐊᒡᒋᖅᑐᖃᖅᑐᓂ 
ᐴᓪᓕᐅᒐᒡᒋᖅᑐᒥᒃ, ᐸᑎᐅᔭᓄᑦ ᖃᐅᒪᑦᑎᐊᖅᑐᒥᒃ. ᖃᐃᖁᓯᒪᔭᖏᑦ 

ᐃᙱᓕᖅᑐᑎᒃ, “ᓇᓪᓕᐅᑎᔪᐊᐱᒃ!” 
ᓄᓕᐊᔫᑉ ᑕᑯᓐᓇᖅᑕᑐᐊᖓ ᐴᓪᓕᐅᒐᖅ ᐸᑎᐅᔭᐃᓪᓗ ᑖᕈᔪᒃᑐᒥ.

ᓄᓕᐊᔪᒃ ᓯᑯᙱᖅᑐᓂ, ᓂᕆᐅᒋᔭᖓᓂᓪᓗ ᐃᓱᒪᓪᓗᓂ, ᐸᑎᐅᔭᐃᑦ ᓱᐱᓪᓗᓂᒋᑦ. 
ᐃᑭᑕᐅᒻᒥᖕᒪᑦ, ᓄᓕᐊᔪᒃ ᑕᑯᓇᓕᕋᒥ, ᐊᓂᖅᓵᖅᐳᖅ. 

ᕉᔅ ᐴᓪᓕᐅᒐᖅ ᑎᒍᒥᐊᖅᑕᖓ! “ᕉᔅ!” ᓄᓕᐊᔪᒃ ᖃᐃᒐᓪᓚᒃᐳᖅ. 
ᓄᓕᐊᔪᒃ ᐃᓪᓚᖅᐳᖅ ᕉᔅ ᐊᓈᓇᖓᑕ ᐃᕿᑕᖓ.

ᕉᔅ ᐴᓪᓕᐅᒐᖅ ᑭᐴᑉ ᖄᖓᓅᖅᑐᓂᐅᒃ ᓄᓕᐊᔪᒃ ᐃᕿᒃᑭᕚ. 
“ᓇᓪᓕᐅᑎᑦᑎᐊᕆᑦ ᓄᓕᐊᔪᒃ!” ᕉᔅ ᖃᐃᒐᓛᖅᐳᖅ ᐃᕿᒻᒪᑎᒃ.

ᓄᓕᐊᔫᑉ ᐴᓪᓕᐅᒐᕐᒥ ᑐᓂᓯᐅᖅᑲᐃᕗᖅ ᖃᐃᖁᔭᐅᓯᒪᔪᓄᑦ. ᑕᐃᒪᐃᑕ 
ᖁᕕᐊᓱᒃᑐᑦ, ᐱᓗᐊᖅᑐᒥ ᓄᓕᐊᔪᒃ. ᓱᐱᓯᒐᒥ ᓂᕆᐅᒋᖅᑲᐅᔭᖓ ᐊᑐᕐᒪᑦ.

ᓄᓕᐊᔪᒃ ᐃᓅᓕᕐᕕᒃᓯᐅᕐᕕᒃᓴᖓ ᖃᒡᓕᓕᖅᑐᖅ, ᐊᖓᔪᖅᑳᖏᓐᓄᓪᓗ 
ᐸᕐᓇᐅᑕᐅᔪᖅ ᖁᕕᐊᓱᖃᑎᒌᖕᓂᐊᕐᒪᑕ. ᑭᓯᐊᓂᓕ 

ᐃᓅᓕᕐᕕᖕᒥᓂ ᓄᓕᐊᔪᒃ ᑕᑯᔪᒪᑐᐃᓐᓇᖅᐳᖅ ᐱᖃᓐᓇᕆᔭᒥᓂᒃ ᕉᔅᒥᒃ!


